
GOFAL, CHWARAE, DYSGU A DATBLYGIAD PLANT 
Ymarfer a Theori 

 
Lefel 2 

 
Ionawr 2021 

 
UNED 216 

 
 
 
Sylwadau Cyffredinol 
 

• Roedd rhai ymgeiswyr wedi ceisio cymhwyso gwybodaeth a dangos dealltwriaeth mewn 
rhai o'r atebion a gyflwynwyd.  
 

• Roedd sawl ymgeisydd wedi gadael rhai adrannau'n wag, heb wneud unrhyw ymdrech i 
ateb rhai cwestiynau. Er y gallai hyn awgrymu nad oedd yr holl gynnwys wedi cael ei 
gyflwyno, mae angen ystyried y sefyllfa bresennol hefyd. Er, fel y cynghorwyd mewn 
adroddiadau blaenorol, argymhellir yn gryf nad yw cyfres mis Ionawr yn cael ei defnyddio 
fel ymgais gynnar ar yr asesiad hwn, mae'r sefyllfa bresennol yn arwain at ddysgu 
cyfunol a materion fel unigedd. Gallai hyn hefyd fod wedi cyfrannu at y diffyg 
gwybodaeth a dealltwriaeth a'r ymateb cyfyngedig i rai cwestiynau. Gall mynediad 
cyfyngedig at leoliad profiad gwaith hefyd fod wedi cyfrannu at wybodaeth a dealltwriaeth 
gyfyngedig mewn rhai meysydd. 
 

• Mae rhai berfau gorchmynnol yn parhau i achosi problem i rai ymgeiswyr. Gellir gweld 
hyn yn y marciau a ddyfarnwyd. Lle mae ymgeiswyr yn dangos dealltwriaeth glir o'r ferf 
orchmynnol, ac yn cymhwyso'n briodol, enillir marciau bandiau uwch yn aml. 
 

• Roedd y ddealltwriaeth o eirfa/terminoleg y sector yn broblem i rai ymgeiswyr. Collwyd 
marciau lle nad oedd ymgeiswyr wedi ymateb i'r derminoleg benodol a ddefnyddiwyd yn 
y cwestiwn er enghraifft, sgiliau cymdeithasol, datblygiad synhwyraidd, a darpariaeth 
barhaus. 
 

• Mewn rhai ymatebion mae'n amlwg nad yw pob ymgeisydd yn ystyried y frawddeg ar y 
dechrau a ddarparwyd i gefnogi eu hatebion. Darperir y wybodaeth hon i osod cefndir ac 
mae'n aml yn cynnwys gwybodaeth benodol. Collodd rhai ymgeiswyr farciau lle nad 
oedd yr atebion yn cyfateb i'r wybodaeth hon, er enghraifft oedran plentyn/person ifanc. 
 

• Dangoswyd gwybodaeth dda am ddeddfwriaeth gyfredol a osodwyd gan Llywodraeth 
Cymru gan nifer o ymgeiswyr ac enillwyd marciau priodol. Fodd bynnag, roedd rhai wedi 
cael anhawster wrth wahaniaethu rhwng polisïau a deddfwriaeth, gan felly gyfyngu ar y 
marciau a ddyfarnwyd. 

Adborth cwestiynau unigol. 
 
Cw.1 (a) Roedd y mwyafrif o ymgeiswyr yn gallu cyflawni gofynion y cwestiwn hwn ac 

ennill marciau llawn. Collwyd rhai marciau lle roedd ymgeiswyr wedi ticio mwy 
nag un ateb, nid yw hyn yn darparu dealltwriaeth glir i'r arholwr felly ni ellir 
dyfarnu marciau. 

 
 (b) Er bod rhai ymgeiswyr wedi rhoi ymateb clir ac yn canolbwyntio ar sgiliau 

cymdeithasol, roedd llawer wedi esbonio sut gallai'r ardal chwarae rôl gefnogi 
meysydd datblygu eraill megis sgiliau iaith neu gorfforol. Roedd yr ymatebion 
hynny a oedd yn gwneud cysylltiadau â rhannu neu gymryd tro a gwneud 
ffrindiau yn gallu ennill marciau uwch.  

 
 (c) Roedd llawer o ymgeiswyr yn gallu datblygu ymateb yn unol â bandiau 

marciau canol neu uwch. Roedd y rhai a enillodd farciau uwch yn gallu 
datblygu atebion a oedd yn canolbwyntio'n glir ar iaith a datblygiad 
gwybyddol. Roedd y rhai a oedd yn cefnogi'r ymateb ag enghreifftiau yn 
dangos dealltwriaeth dda o'r ferf orchmynnol. Collodd llawer o ymgeiswyr 
farciau naill ai am ddiffyg canolbwyntio ar ofynion y cwestiwn h.y. datblygiad 
iaith a gwybyddol, neu am ddealltwriaeth gyfyngedig o chwarae â dŵr. 

 
Cw.2 Roedd y cwestiwn hwn yn broblem i'r mwyafrif o ymgeiswyr gan achosi i lawer golli 

marciau. Collwyd marciau am sawl rheswm, yn y lle cyntaf, roedd llawer o ymgeiswyr 
wedi rhestru geiriau/brawddegau yn hytrach na dilyn y ferf orchmynnol a disgrifio'r 
dystiolaeth. Yn ail, nid oedd y dystiolaeth a gyflwynwyd yn canolbwyntio ar 
ddatblygiad synhwyraidd Anwen yn ôl y gofyn. Yn olaf, awgrymodd rhai ymgeiswyr 
ddatblygiad y tu hwnt i gerrig milltir cydnabyddedig gan nodi dealltwriaeth gyfyngedig 
o ddatblygiad baban. 

 
Cw.3 Manteisiodd rhai ymgeiswyr ar y cyfle i ddatblygu ymateb a oedd yn amlwg yn trafod 

amrywiaeth o ffactorau wrth gynllunio'r amgylchedd dysgu. Roedd y cwestiwn hwn yn 
heriol i ymgeiswyr eraill a chollwyd marciau lle canolbwyntiwyd ar ddatblygu'r 
amgylchedd i gefnogi'r rhai sydd ag anghenion arbennig. Collodd rhai farciau hefyd 
lle datblygwyd y drafodaeth yn seiliedig ar weithgareddau yn hytrach na'r 
amgylchedd yn fwy cyffredinol. Roedd y rhai a enillodd farciau uwch wedi cynnwys 
amrywiaeth o syniadau yn cynnwys, cyfforddusrwydd, gwaith arddangos, yr 
amgylchedd awyr agored gan roi rhesymau dros ystyried y rhain yn aml.  

 
Cw.4 Cwestiwn chwe marc lle mai dim ond nifer cyfyngedig o ymgeiswyr oedd yn gallu 

ennill marc uwch. Er bod rhai wedi dangos gwybodaeth a dealltwriaeth o'r ddau fath 
o leoliad, roedd rhai eraill yn gyfyngedig yn eu hymatebion, yn aml yn darparu 
tystiolaeth o'r ddarpariaeth meithrinfa ddydd gyda thystiolaeth brin neu ddim 
tystiolaeth o gwbl o'r cylch meithrin. O'r rhai a oedd yn gallu datblygu ymateb i'r ddau 
leoliad, dim ond rhai oedd yn gallu gwneud defnydd da o'r ferf orchmynnol a gwneud 
cymhariaeth. Er y dyfarnwyd marciau am y nodweddion tebyg a nodwyd, nid oedd 
llawer o ymgeiswyr yn gallu cymharu gwahaniaeth iaith y lleoliadau a allai fod wedi 
codi'r marc a ddyfarnwyd. 

 
Cw.5 (a) Roedd llawer o ymgeiswyr yn gallu ennill y 2 farc llawn a oedd ar gael ar gyfer 

y cwestiwn hwn. Roedd y mwyafrif o ymgeiswyr yn gallu nodi gwasanaethau 
awdurdod lleol priodol. Fodd bynnag, roedd rhai wedi nodi gwasanaethau 
iechyd, ni ddyfarnwyd marciau lle digwyddodd hyn. 

Cw.5  (b) Cafwyd ymatebion amrywiol i'r cwestiwn hwn, enillodd rhai ymgeiswyr farciau 
llawn am esbonio'r manteision mewn perthynas â'r teulu.  Collodd rhai eraill 
farciau lle canolbwyntiwyd ar y baban Tom ac roedd y datblygiad yn 
gyfyngedig. Rhoddodd lleiafrif o ymgeiswyr ymatebion aneglur ac nid oedd yn 
ymddangos bod ganddyn nhw unrhyw wybodaeth na dealltwriaeth o'r 
gwasanaeth y gall clinig babanod ei ddarparu. 

 
 (c) Cafwyd ymateb da ar y cyfan i'r cwestiwn hwn gyda'r mwyafrif o ymgeiswyr 

yn ennill marciau uwch. Gallai'r rhan fwyaf ddisgrifio dau rwystr ac er na 
chyfeiriwyd at y derminoleg gywir hefyd, roedd y disgrifiad wedi'i ddatblygu i 
ddangos gwybodaeth a dealltwriaeth dda. Cafodd yr ymgeiswyr hyn farciau 
llawn. Roedd nifer cyfyngedig o ymgeiswyr wedi dangos tystiolaeth briodol o 
un rhwystr yn unig. Roedd y dull hwn yn cyfyngu'r marciau a ddyfarnwyd i 
ddau felly roedd rhai wedi colli marciau gwerthfawr. 

 
Cw.6 (a) Dangosodd llawer o ymgeiswyr ddealltwriaeth o rôl y deietegydd gydag 

amrywiaeth o farciau'n cael eu rhoi. Roedd y rhai a enillodd farciau uwch yn 
gallu trafod rhesymau pam mae angen deiet cytbwys ar Emily a hefyd trafod 
cefnogaeth bellach ar ei chyfer hi a'i theulu. Roedd yr ymgeiswyr hyn hefyd yn 
ystyried y senario'n agos a oedd yn helpu i ddatblygu dull mwy rhesymegol. 
Nid oedd rhai wedi datblygu'r ymateb mewn perthynas â'r teulu felly nid 
oedden nhw wedi ennill marciau uwch. Roedd yr ymgeiswyr hyn wedi 
cyflwyno tystiolaeth gyfyngedig gan wneud datganiadau yn aml yn hytrach na 
thrafod rôl y deietegydd. Roedd rhai wedi colli ffocws ac wedi cyfeirio at 
wybodaeth amherthnasol megis alergeddau. 

 
 (b) (i) Gallai mwyafrif yr ymgeiswyr nodi rhanddeiliad perthnasol yn rhan o'r 

tîm amlddisgyblaethol yn y sefyllfa hon. Roedd lleiafrif o ymgeiswyr yn 
rhoi ymatebion nad oeddent yn deilwng o gredyd. Roedd y rhain yn 
cynnwys ymwelydd iechyd neu therapydd. Ni fyddai'r un o'r 
rhanddeiliaid hyn yn berthnasol, yn gyntaf mae Emily yn 13 oed ac ni 
fyddai yng ngofal ymwelydd iechyd. Yn ail, nid yw'r term therapydd yn 
benodol, pe bai'r ymgeisydd wedi nodi therapydd galwedigaethol gellid 
bod wedi dyfarnu'r marc. 

 
  (ii) Roedd y cwestiwn hwn wedi peri problemau i lawer o'r ymgeiswyr. 

Cafodd y rhan fwyaf anhawster arsylwi'r ferf orchmynnol ac o 
ganlyniad prin oedd y dystiolaeth o ddadansoddi. Er bod y derminoleg 
a ddefnyddir yn y cwestiwn yn ymddangos ym manyleb uned 216, prin 
oedd y ddealltwriaeth o'r hyn a oedd yn ofynnol. Canolbwyntiodd y 
mwyafrif o ymgeiswyr ar faterion yn ymwneud â storio gwybodaeth 
gyda nifer prin yn ceisio ymateb i fanteision rhannu gwybodaeth a sut 
gall cydweithio gefnogi darpariaeth. Gwnaed ymdrech betrus i 
ddadansoddi gan rai, lle datblygodd yr ymateb i gynnwys pethau fel, yr 
hyn a allai ddigwydd pe bai gwybodaeth yn syrthio i'r dwylo anghywir 
neu os na fodlonwyd rheoliadau. Dyfarnwyd yr ymatebion hyn yn unol 
â hynny ac enillwyd marciau ychwanegol. Canolbwyntiodd rhai 
ymgeiswyr ar y teulu o'r cwestiwn blaenorol, dyfarnwyd marciau am 
wybodaeth berthnasol, ond gallai hyn fod wedi cyfyngu ar ymateb 
mwy dadansoddol gan nad oedd yn ofyniad o'r cwestiwn hwn. 

Cw.7 (a) Gwelwyd amrywiaeth o ymatebion yn y cwestiwn hwn. Er bod rhai ymgeiswyr 
heb roi cynnig ar y cwestiwn hwn, roedd y rhan fwyaf yn gallu ymateb yn 
gadarnhaol. Nid oedd pob ymgeisydd yn gallu nodi nodau fel y'u 
hysgrifennwyd, ond cafwyd ymdrech dda ar eirio perthnasol mewn llawer o 
achosion. Cafodd yr ymdrechion hyn eu hystyried gan arholwyr a, lle y bo'n 
bosibl, dyfarnwyd marciau. Cyfeiriodd rhai ymgeiswyr at Gonfensiwn y 
Cenhedloedd Unedig ar Hawliau'r Plentyn (UNCRC) ac er bod y Saith Nod 
Craidd wedi'u seilio'n uniongyrchol ar hyn, nid oedd yr ymatebion yn 
berthnasol i'r cwestiwn. 

 

 (b) Roedd y mwyafrif o'r ymgeiswyr hynny a ymatebodd yn briodol i gwestiwn 7a 
yn gallu datblygu esboniad da i gefnogi'r marciau a enillwyd yma. Datblygwyd 
esboniad a oedd yn cynnwys cyfleoedd da a dechrau gorau i fywyd gan y rhai 
a oedd wedi nodi "dechrau teg i fywyd" fel nod craidd yn arbennig, gan 
ganiatáu ar gyfer dyfarnu marciau llawn. Lle rhoddwyd ymatebion cyfyngedig 
yn y cwestiwn blaenorol, effeithiodd hyn ar ddatblygiad a chollodd ymgeiswyr 
farciau. 

 

Cw.8 Er bod hwn yn gwestiwn braidd yn anodd i rai dysgwyr, roedd y rhan fwyaf yn gallu 
ennill rhai marciau ar draws yr ystod oedd ar gael. Collwyd y cyfle i ennill 4 marc 
llawn gan rai a oedd wedi amlinellu un polisi yn unig. Cafwyd marcio cadarnhaol a 
dyfarnwyd marciau i ymgeiswyr am bob ymateb perthnasol. Nodwyd ac amlinellwyd 
polisïau clir a phriodol gan rai ymgeiswyr, a dyfarnwyd marciau llawn i'r rhain. Lle 
roedd rhai ymgeiswyr wedi cyfeirio at bolisïau'n anghywir ond wedi gallu amlinellu'r 
perthnasedd, enillwyd marciau is. Ni ddyfarnwyd unrhyw farciau lle roedd rhai 
ymgeiswyr wedi amlinellu'r hyn y dylai staff/Glyn neu Seren ei wneud ond ni soniwyd 
am bolisi. Cyfeiriodd rhai ymgeiswyr at bolisi gwrth-fwlio neu bolisi diogelu a 
dyfarnwyd marciau lle gwnaed cysylltiadau perthnasol â'r senario. 

 

Cw.9 (a) Cyflwynwyd rhai trafodaethau da iawn gan lawer o ddysgwyr. Gallai'r rhan 
fwyaf ddangos dealltwriaeth o'r term datblygiad cyfannol, er i raddau 
amrywiol. Roedd y rhai a oedd yn parhau i ganolbwyntio ar y senario yn gallu 
datblygu trafodaeth gynhwysfawr gan fwyaf, gan gysylltu pob maes datblygu 
â'r rhan briodol o'r gweithgaredd. Er enghraifft, roedd llawer wedi trafod 
tylino'r toes i gefnogi datblygiad corfforol gyda rhai'n mynd â hyn gam 
ymhellach i nodi sgiliau echddygol bras a manwl. Rhoddwyd marciau uwch lle 
gwnaed hyn. Collwyd marciau gan rai lle cyflwynwyd yr ymateb mewn 
gosodiadau neu frawddegau byr gan na fodlonwyd y ferf orchmynnol. Cafwyd 
diffyg datblygiad ar draws amrywiaeth o feysydd mewn rhai ymatebion, gan 
nodi y byddai (y gweithgaredd) yn cefnogi maes penodol heb unrhyw 
drafodaeth ynglŷn â sut. Er enghraifft byddai rhai yn nodi... byddai'n helpu 
gyda datblygu iaith... ond heb ymhelaethu. Dim ond marciau band is y gellid 
eu dyfarnu am y math hwn o ymateb. 

 

 (b)         Er y gallai rhai ymgeiswyr amlinellu ystyr darpariaeth barhaus, roedd y rhain 
yn y lleiafrif. Roedd rhywfaint o ddryswch ynglŷn â dealltwriaeth o'r term gyda 
rhai dysgwyr yn rhoi diffiniad o'r gair parhaus heb fod yn berthnasol iawn i 
ddarpariaeth, os o gwbl. Ychydig a enillodd farciau llawn, ond lle'r oedd yn 
bosibl dyfarnu'r 2 farc a oedd ar gael, roedd ymgeiswyr wedi datblygu 
amlinelliad da gan gyfeirio at ddysgu'n annibynnol heb gymorth oedolion neu 
ganiatáu i blant wneud dewisiadau. 

 

 (c) Nodwyd rhai adnoddau perthnasol yma gan alluogi ennill marciau llawn. 
Collodd llawer o ymgeiswyr y cyfle i ennill y marciau hyn gan eu bod wedi 
nodi gweithgareddau nid adnoddau. Mae'n bwysig bod ymgeiswyr yn gallu 
gwahaniaethu rhwng gweithgaredd ac adnodd ac yn darllen gofynion y 
cwestiwn yn ofalus i osgoi colli marciau.  

Argymhellion i ganolfannau.  
 
Yn seiliedig ar berfformiad ymgeiswyr ar y papur hwn, cynigir y cyngor canlynol i 
ganolfannau ar gyfer y dyfodol: 
 

• Anogwch ddysgwyr i ddarllen canllawiau cwestiynau'n ofalus ac i ddilyn y 
cyfarwyddiadau a roddwyd, yn enwedig lle mai dim ond un ateb sy'n ofynnol. 

 

• Dylai dysgwyr roi sylw penodol i eiriad cwestiynau, er enghraifft, os yw cwestiwn yn 
gysylltiedig â datblygiad cymdeithasol sicrhewch fod y dysgwr yn deall bod angen 
ymateb yn seiliedig ar y maes hwnnw. Ni ddyfernir marciau am dystiolaeth amgen. 

 

• Adolygwch ystyr a phwysigrwydd y berfau gorchmynnol. Mae'r geiriau hyn yn ffurfio 
canllaw o ran yr hyn mae'r ymateb yn gofyn amdano. Mae defnydd da o'r berfau hyn wrth 
ddatblygu atebion yn galluogi dyfarnu marciau bandiau uwch. 

 

• Tynnwch sylw at y defnydd o daflenni parhad i ddatblygu atebion. Gellir colli marciau lle 
mae dysgwyr yn ceisio gwasgu geiriau o dan y llinellau gan na all yr arholwr weld hyn yn 
glir bob amser. Dylid atgoffa dysgwyr sy'n defnyddio taflenni parhad y dylid cyfeirio at y 
rhain yn glir. Gellir colli marciau os nad yw dysgwr yn ei gwneud yn glir at ba gwestiwn y 
mae'r parhad yn cyfeirio. 

 

• Mae'n bwysig cofio bod y cymhwyster hwn yn ymdrin ag ystod oedran eang. Mae 
asesiad Uned 216 yn adlewyrchu hynny, felly gallai adolygu ar draws yr amrywiaeth 
eang o gerrig milltir datblygiadol fod o fantais i ddysgwyr. 

 

• Anogwch y dysgwyr i roi sylw penodol i unrhyw frawddeg ar y dechrau a ddarperir. 
Gallai'r wybodaeth hon ddarparu cymorth wrth ysgrifennu ateb, yn enwedig lle gallai'r 
cwestiwn fod yn benodol i oedran. 

 

• Dylid atgoffa dysgwyr o bwysigrwydd rhoi cynnig ar bob cwestiwn. Gallai'r ateb lleiaf 
arwain at ddyfarnu marc a all, yn ei dro, wneud gwahaniaeth i'r canlyniad. 

 

• Mae'r fanyleb ar gyfer uned 216 yn cynnwys terminoleg fanwl sy'n benodol i'r sector. 
Bydd y derminoleg hon yn ymddangos mewn cwestiynau mewn gwahanol bapurau. 
Mae'n hanfodol felly bod dysgwyr yn dod yn gyfarwydd â'r geiriad a ddefnyddir ac yn 
deall ei ystyr. 

 

• Sicrhewch fod sesiynau adolygu yn cynnwys sgiliau astudio effeithiol a thechneg 
arholiad dda. Dylai hyn gynnwys canllawiau ar stamina arholiad, annog dysgwyr i 
ddarllen drwy'r papur ac i gynllunio'r amser sydd ei angen ar gyfer cwestiynau penodol. 

 

• Mae CBAC yn cynnig cyfle i ganolfannau gwblhau'r arholiad gan ddefnyddio asesu ar-
lein, a allai fod o fudd i rai ymgeiswyr. Mae hyn hefyd yn caniatáu i fyfyrwyr ysgrifennu 
mwy os oes ganddynt lawysgrifen fawr iawn heb ddefnyddio tudalennau parhad, felly gall 
eu hymatebion gael eu hymestyn yn haws a allai ganiatáu i ymgeiswyr ennill mwy o 
farciau.   

 
Cysylltwch â e-assessment@wjec.co.uk i gael rhagor o wybodaeth am dreialu'r arholiad ar-
lein.  

